
Sanz Lehendakariak Arrotxapeako ikastetxe publiko berria inauguratu du Iruñean 

Zentroa Aste Santuko oporren ostean ireki zuten, eta bertan gaztelania-ingelesa programa egin ahal izango da datorren ikasturtetik aurrera
Ostirala, 2010eko maiatzaren 14a.  Miguel Sanz Sesma Nafarroako Gobernuko Lehendakaria Arrotxapea Iruñeko auzoko Haur eta Lehen Hezkuntzako ikastetxe publiko berriaren inaugurazio ofizialaren buru izan da gaur eguerdian. Ikastetxea joan den apirilaren 12an ireki zuten, Aste Santuko oporretatik bueltan. 

Ekitaldian hurrengo hauek ere egon dira: Alberto Catalán Higueras Hezkuntza kontseilaria; Elena Torres Miranda Nafarroako Parlamentuko presidentea; Yolanda Barcina Angulo Iruñeko alkatea; eta Alberto Iglesias Arriazu ikastetxearen zuzendaria, beste agintari batzuk eta hezkuntza-erkidegoko kideak.

Sanz Lehendakariak azpimarratu duenez, “erakundeen eta indar politikoen ahaleginak, lanak eta ideiak bateratzeari esker” 3,1 milioi euro inbertitu dira zentro berri hau eraikitzeko, Nafarroa 2012 Planaren barruan. Ikastetxean hizkuntzen ikaskuntza indartuko da, batez ere ingelesa, “ikasleek etorkizunean ongizate handiagoa izan dezaten eta arrakasta-berme handiagoekin lehian aritu daitezen”, gehitu du Lehendakariak. 

Gaztelania-ingelesa irakaskuntza
Ikastetxean datorren ikasturtetik aurrera TIL programa (Hizkuntzen Tratamendu Integratua) ezarriko da, hau da, gaztelania-ingelesa irakaskuntza. Apurka-apurka egingo du, ikasle gazteenengandik hasita. Modu horretan, datorren urtean, 316 neska-mutilek A ereduan (gaztelaniaz, euskara irakasgai dutela) eta G ereduan (gaztelaniaz) ikasiko dute, eta 30 ikaslek, TIL programan. 

Horrela, 2010-2011 ikasturtean, Nafarroako Haur eta Lehen Hezkuntzako hogei ikastetxe publikotan gaztelania-ingelesa programa garatuko da: zazpi Iruñean (Azpilagaña, Buztintxuri, Cardenal Ilundáin, Doña Mayor de Navarra, Ermitagaña, José María de Huarte eta Rochapea), bi Tuteran (Elvira España eta Huertas Mayores) eta Zizur Nagusian (Camino de Santiago eta Catalina de Foix), eta bat Añorben, Beriainen, Burlatan (Hilarión Eslava), Cintruénigon, Eguesibarren (Sarriguren), Elizondon, Lizarran (Remontival), Noainen eta Atarrabian (Lorenzo Goicoa). 

Irakaskuntza-programa horri esker ingelesa ikasleen heziketa-hizkuntza bihurtzen da eskola-ordutegiaren %40an. Hizkuntzaren alderdi formalak lantzen dira, hau da, irakasgai moduan, eta baita beste ezagutza-arlo batzuk irakasteko eta lantzeko komunikazio-hizkuntza moduan ere (matematika, zientzia, arteak, etab.). 

3,1 milioiko inbertsioa
  Nafarroako Gobernuak, Nafarroa 2012 Planaren barruan, 3,1 milioi euro, BEZ barne, inbertitu ditu ikastetxe berrian (Paseo de los Enamorados, 32. zk., Iruñea). Ikastetxeak Haur eta Lehen Hezkuntzako bi hezkuntza-lerro ditu, eta instalazioak beste lerro bat hartzeko gai dira, egon dauden beharrizanen arabera. 

Ikastetxeak 5.461 m² erabilgarri ditu, bi eraikinetan banatuta: batek behe solairua eta bi altuera ditu (2.854 m²), eta bertan ikasgelak eta zerbitzu gehienak kokatzen dira, eta behe solairuko beste bloke batean (688 m²) jantokia, gimnasioa eta horri lotutako unitateak kokatzen dira (biltegiak, aldagelak, etab.). Era berean, hiru ataripe (509,43 m² guztira) eta 1.408 m²-ko pista estalia ditu.
Eraikin nagusian Haur Hezkuntzako sei gela eta Lehen Hezkuntzako hamabi gela, erabilera askotako bi gela (bat solairu bakoitzean), bikoizteko lau unitate, liburutegi bat eta hizkuntza gelak (2), informatika gela eta musika gela, hamar komun (lau Lehen Hezkuntzako ikasleentzat eta hiru Haur Hezkuntzako ikasleentzat eta irakasleentzat), zenbait bulego, biltegiak eta atezaintza daude. 

Eraikuntza “giltza eskura” prozeduraren bidez egin da, hau da, bi espediente bakar batean bilduta (proiektuaren idazketa zein lanen zuzendaritza eta gauzatzea) eta, horren ondorioz, lanen betearazpen-epeak murriztu dira. Proiektua Madrilgo “Código Arquitectura” arkitektura-estudioak idatzi du eta lanak  “Harinsa Navasfalt, SA” enpresak gauzatu ditu. Bi faseak 12 hilabetetan garatu dira. 

(
( Nota: en la sección de "Noticias" de www.navarra.es se ofrece una fotografía relacionada con esta nota de prensa.

